
МЕН ДАРДИМНИ КИМГА АЙТАМАН... 

(2000 йилад ёзилган, аммо эълон қилинмаган мақола) 


Яқинда йўлим Андижон томонларга тушганди. Манзилга бориш учун бир йўловчи машинани тўхтатдим. Ичида икки киши бор экан. Улардан бири яқинда ўзи бошидан кечирган воқеани сўзлаб берди. Гапларини эшитиб, очиғи, ҳанг-манг бўлиб қолдим. Аввалига ҳамроҳимнинг «саргузаштини» газетага олиб чиқиш қандай бўларкин, муаммони тўғри тушунишармикан, деган истиҳолага ҳам бордим. Лекин, демократия йўлини танлаган эканмиз, ҳар қандай кўринишдаги ҳуқуқбузарликларнинг олдини олиш учун муаммони кенг жамоатчилик ҳукмига ҳавола қилиб, очиқчасига гаплашиб олиш керак, деган фикрга келдим.


Хуллас, 45-50 ёшлардаги ҳамроҳимнинг касби ўқитувчи экан (унинг исмини Мазлумбек дея қолайлик!). Август ойининг бошларида эл қатори ўқув йили бошланишига тараддуд кўриш ва фарзандларига ул-бул нарса харид қилиш ташвишига тушибди. Йиғиб юрган пулларини чўнтагига солиб, арзон бозор қайда экан, деб йўлга чиқибди. Аввалига Қўқон бозорига бормоқчи бўлибди, аммо машиналарга улгуролмабди. Шунда автовокзалда турган икки аёл ва бир йигит билан маслаҳатлашиб, Қирғизистоннинг Ўш вилоятидаги Қорасув бозорига боришга қарор қилишибди, зеро Қорасув бозори шундоққина икки давлатнинг чегарасида жойлашган экан-да. Тўрт йўловчи ўша заҳоти битта машинани кирага олиб, йўлга тушишибди. Йўлда шофёр уларни бир нарсадан огоҳ қилиб, шундай дебди:


- Ўтган ҳафта Қорасув бозорига бир рус йўловчини олиб борган эдим. Бозордан кайфияти бузилиб қайтиб чиқди. «Нима бўлди», десам «бозорда Қирғизистоннинг ички ишлар органлари ходимлари ушлаб олиб, беш минг сўм пулимни олиб қўйишди» деди. Сизлар ҳам эҳтиёт бўлинглар. 


Машинадаги аёллар шофёрнинг гапларини тасдиқлашибди. Мазлумбек эса шофёрнинг гапларига унчалик аҳамият бермабди. Ниҳоят, Ўзбекистон ва Қирғизистон чегарасига етиб келишибди. Шофёр чегарадан ўтмабди ва уларни «ўзимиз томонда» кутадиган бўлибди. Йўловчилар ҳеч қандай муаммосиз икки давлатнинг божхона постларидан ўтиб, бир чақирим наридаги Қорасув бозорига равона бўлишибди. Йўлда ҳамроҳлар ўз иши билан бўлиб ажралиб кетишибди. Мазлумбек қўлида пакетга солинган пулни ушлаб бозорга кириб борибди. Эндигина ул-бул нарсаларни нархини сўраб-суриштираётган экан, формасиз, 30 ёшлардаги бир қирғиз йигити ёнига келиб, қандайдир ҳужжатини чиқариб кўрсатибди-да «мен билан юринг» деб бозорнинг икки қаватли биносига йўл бошлабди. Бинонинг биринчи қаватидаги энг чекка хонага олиб кирибди. У ерда яна бир қирғиз киши порнографик газета томоша қилиб (!?) ўтирган экан. Мазлумбек буни кўриб оғзи очилиб қолибди. 

Ҳалиги ёшроқ йигит Мазлумбекни бошдан-оёқ тинтув қилиб, савол-жавобга ўтибди. «Исмингиз нима? Қаерликсиз? Бу ерга нима учун келдингиз?» 

Мазлумбек саволларга жавоб берибди. 

Навбатдаги савол янграбди: 

-  Неча пулингиз бор?

· Олтмиш минг ўзбек сўмим бор.

· Ие, шунақами? Декларациянгиз борми?

- Чегарадан ўтаётганимда ҳеч ким декларация тўлдириш ҳақида огоҳлантирмади, - дебди содда Мазлумбек.

- Бу баҳона бўлолмайди, - дебди қўшни давлат «вакили», - ўттиз минг сўмдан ортиқ пулни декларация қилиш керак эди. Пулингизни чиқаринг, санаймиз.

Пулни санашган экан 58 минг сўм чиқибди.

- Ие, пулингиз 58 минг сўм эканку, нега бизни алдадингиз? – деб «ходимлар» ҳужумга ўтишибди.

- Ахир мен тийинма-тийин айтмасдан тахминан айтган эдим-да, - жавоб қилибди қаҳрамонимиз.  


«Ходим» эса «8 минг сўмни бизга ташлаб кетасиз, кейин қўйиб юборамиз» дебди. Бунақасини кутмаган Мазлумбек «тушимми-ўнгим?» деб кўзларини уқалаб, дебди:


- Нима учун пешона тери билан топган пулимни бекордан-бекор сизларга ташлаб кетишим керак экан?! Уч-тўрт сўм тасарруф қиламанми, деган фикрда шу бозорга келгандим. Бермайман.


Эшитганлари эса ундан ҳам даҳшатлироқ экан:


- Агар рози бўлмасангиз қўлимдаги мана бу порнографик газета сизнинг ёнингиздан чиқди, деб акт тузамиз. Уёғи нима бўлишини яхши тасаввур қилсангиз керак-а? – дебди ҳалиги беҳаё газетани томоша қилаётган «шарманда ходим». 


Иккинчи «ходим» токчага териб қўйилган варақалар ва брошюраларга имо қилибди. Уларда конституциявий тузимни зўрлик билан ағдариб ташлаш ҳамда экстремистик диний оқимлар ғояларини тарғиб қилувчи даъватлар битилган экан: 

· Агар кўнмасангиз, бунисининг оқибати янада ёмонроқ бўлади. 

Қаҳрамонимиз оқибати нима бўлишини яхши идрок этган бўлсада, пулни осонликча қўлдан чиқармасликка ҳаракат қилибди:

· Майли, минг сўмимни олинглар.

 «Ходимлар» Мазлумбек билан савдолашишга ўтибди. Шу пайт яна бир «ходим» қаҳрамонимиз билан машинада бирга келган 20 ёшлардаги ҳамюртимизни хонага олиб кирибди. Роса тинтув қилишса, йигитнинг чўнтагидан 20 минг сўм чиқибди, холос. Унга ҳам тақиқланган адабиётларни кўрсатишиб, пулининг ярмини олиб қўйишмоқчи бўлишибди. Йигитча эътироз билдирса, кўкармайдиган жойига аямай уришибди. 

Шунда Мазлумбек «ходимларнинг» нияти жиддий эканлигини англабди. Уч минг сўмни «кўнглидан чиқариб беришга» рози бўлибди. Ташқарига чиқиб, ул-бул нарса харид қилибди-ю, дардини кимга айтишни билмай, «Қорасув бозорини елкамнинг чуқури кўрсин» деб ватанимиз чегарасига қараб йўл олибди... 

Ҳа, азиз муштарий, юқоридаги воқеа шу кунларда бўлиб ўтибди. Ҳаммадан қизиғи шундаки, кўпчилик аҳоли Қирғизистоннинг Қорасув бозорида товламачилик ва шантаж қилиш ҳодисалари юз бераётганидан хабардор экан. Лекин, товламачиларнинг қўлига тушган ҳеч бир ватандошимиз хоҳ қўшни давлатнинг, хоҳ Ўзбекистоннинг тегишли органларига бу ҳақда шикоят қилмабди. Яъни, содир этилаётган жиноий ҳаракатлар ҳақида ёзма ариза келиб тушмабди. Биз эса, модомики, ҳуқуқий-демократик жамият қурмоқчи эканмиз, масалага ҳуқуқий томондан баҳо беришга ҳаракат қиламиз. 


Биринчидан, агар қўшни давлатга олиб ўтиш мумкин бўлган миллий валютамиз миқдори 30 минг сўм қилиб чекланган бўлса нима учун чегарамиздаги божхона ходимлари ватандошларимизни бу ҳақда огоҳлантириб, декларация тўлдиришни талаб қилишмаган?


Иккинчидан, қўшни давлатларда ҳуқуқлари бузилган ватандошларимиз қаерга шикоят келтиришлари керак? 


Учинчидан, «қарс икки қўлдан чиқади» деганларидек, қўшни давлатларда ватандошларимизга нисбатан содир этилаётган жиноятлар ва ҳатто, орган ходимларининг таъмагирликлари ҳақида гапирганда ўзимизни ҳам истисно қилмасдан, масалага танқидий ёндашиш керак. Халқаро кўринишдаги мазкур муаммони қўшни давлатлар ҳукуматлари билан бамаслаҳат ҳал қилиб, ДЎСТЛИК тушунчасини амалда мустаҳкамлаш зарурга ўхшайди. 


Умуман олганда, қўшни давлатларнинг чегараларимизга яқин шаҳарларида (масалан, Ўш, Шимкент, Хўжанд, Чоржўй) элчихоналаримизнинг консуллик бўлимларини очиш вақти келмадими? Ана ўшанда ватандошларимиз бузилган ҳуқуқларини бевосита дипломатик йўллардан ҳимоялаш имконига эга бўлур эди. Зеро, Ўзбекистон Республикаси Конституциясининг 22- моддасида белгилаб қўйилганидек, «Ўзбекистон Республикаси ўз ҳудудида ҳам, унинг ташқарисида ҳам ўз фуқароларини ҳуқуқий ҳимоя қилиш ва уларга ҳомийлик кўрсатишни кафолатлайди». 


Биз эса юқорида келтирилган мисол юзасидан тегишли мутасадди органларнинг фикр-мулоҳазаларини кутамиз. 

2000 йил, август.

* * *


Бундан салкам беш йил аввал ёзилган юқоридаги мақолани қайси газетага олиб борганимни айтмай қўя қолай. Хуллас, газетанинг бош муҳаррири мақолани ўқиб чиқиб, “ бу масала халқаро муносабатларга оид экан, газетада беролмаймиз”, деди. 


Мен 2004 йил 30 апрел - 1 май кунлари Ўш шаҳрида халқаро матбуот эркинлиги кунига бағишлаб ўтказилган халқаро анжуманда иштирок этдим. 1 май куни анжуман тугагандан кейин, журналистика факультетида таҳсил олаётган ўшлик икки нафар талаба қиз билан Ўш бозорини айлангани чиқдик. Расталарни айланиб юргандим, фуқаро кийимидаги икки нафар қирғиз миллатига мансуб киши ёнимга келиб, ҳужжатларимни сўрашди. Паспортимнинг ичини очиб, Қирғизистонга кириш визаси борлигига амин бўлишгач, сенсираб, ўзлари билан бирга милиция участкасига боришимни айтишди. Мен ҳайрон бўлиб, “нега бораман, ҳужжатларим жойида бўлса, тартибни бузмаган бўлсам” дедим. Улар эса, агар қаршилик кўрсатадиган бўлсам, оқибати ёмон бўлишини айтишди. Бозор ичидаги участкага киргач, чўнтакларимдаги ҳамма нарсани чиқаришни буюришди. Айтганларини қилгандан кейин, мен тўрида ўтирган бошлиққа адвокат ва журналист эканлигимни, Ўшга халқаро анжуманга қатнашгани келганимни айтиб, уларнинг қилаётган ишлари ноқонуний эканлигини билдирдим. Кимлигимни билгач, шаштидан тушиб, “ҳа, энди, мамлакатга террорчилар киришининг олдини олаяпмиз, ахир сизларда ҳам шундай қилинадику”, дейишди. Мен эса бундай ҳаракатлар икки қардош халқ орасидаги дўстликни мустаҳкамлашга асло хизмат қилмаслигини, биров хато қилаётган бўлса, бошқалар ҳам ана шундай хато қилмаслиги зарурлигини айтдим. 


Ташқарига чиққанимда талаба қизлар қаттиқ ташвишланиб туришган экан. “Уришмадими, пулингизни олиб қўйишмадими?” деб сўрашди. Кейинчалик билсам, Ўшдаги хусусий университетларнинг сиртқи бўлимларида таҳсил олаётган ўзбекистонлик талабаларга ҳам қирғиз милиционерлари кун бермас экан. Уларни бозорларда, кўча-кўйда тўхтатиб, пулларини олиб қўйиш одатий ҳол экан... 


Ўзбекистон жўғрофий нуқтаи-назардан Марказий Осиёнинг қоқ ўртасида жойлашгани учун барча қўшни давлатларнинг мамлакатимиз билан чегарадош ҳудудларида ўн минглаб, юз минглаб ўзбек миллатига мансублар истиқомат қилишади. Уларнинг барчасининг мамлакатимизда қариндош-уруғлари бор, десак муболаға бўлмаса керак. Виза режими жорий қилинишидан, биринчи навбатда, чегара ҳудудларида яшовчилар азият чекишмоқда. 

Қозоғистондан ташқари, Ўзбекистон билан чегарадош ҳамма қўшни давлатлар билан виза режими ўрнатилган. 2004 йил 19 ноябрда Бухорода Ўзбекистон ва Туркманистон президентларининг учрашуви бўлиб ўтди. Унда икки давлат чегара ҳудудларида яшовчи фуқароларга чегарадан осонлаштирилган тартибда ўтиш тўғрисидаги келишув ҳам имзоланди. Аслида, бундай келишув мавжуд эди. Бироқ, турли сабабларга кўра, у амалда бажарилмай қолганди. 


Виза режими жорий қилинган қўшни давлатлар билан тузилган келишувларга кўра, Ўзбекистоннинг чегарадош туманлари яшовчи фуқаролари виза олмасдан қўшни давлатларга паспорт асосида ўтишлари мумкин. Бироқ, Андижон, Наманган, Фарғона шаҳарлари чегарадош ҳудуд ҳисобланмайди. Республикамизнинг шунга ўхшаш йирик шаҳарлари аҳолиси қўшни давлатга ўтиш учун таклифнома билан Тошкентга келиб, тегишли давлат элчихонасига учраб, виза олиши керак. Бу ҳам вақт, ҳам қўшимча харажат талаб қиладиган иш. Ушбу машаққатларни енгиллаштириш учун жойларда элчихоналарнинг консуллик бўлимларини очиш зарур. 


Энг осон йўл эса – виза режимини бекор қилиш!!!  Бунинг учун ҳукуматлардан сиёсий ирода талаб қилинади.
